А.Тихоненко атындағы орта жалпы білім беретін мектебі.

Ер есімі – ел есінде

Қара бұлттай қаптап, қара шегірткедей құжынап, жан – жағын жапыра жайпап, ел басына қайғы төндірген жау шапқанда, жұрт не істерін білмей тосылған сәттерде, халық әрқашан адал ұлдарына, қол бастаған азаматтарына сенім артып отырған. Сенім артқан азаматтары қашанда қиын – қыстау кезеңдерде ел басын бір жерге жинап, жарым көңілге медеу болар шешімдер шығарып қайғы бұлтын сейілткен, ел үмітін ақтаған. Қажет болған жағдайда болашақ ұрпақтар үшін, жарқын келешек үшін «жаным арымның садағасы» деп, қаптаған жауға қарсы қасық қаны қалғанша, ыстық қанды бүлк – бүлк соққан жүректері тоқтағанша шайқасқан. Құрыш болаттай құрсанып келген жауы ел шетіне келгенде жанынан арын артық санап, «жау қаншалап?» емес, «жау қайдалап?» шапқан Қобыланды мен Алпамыстай, Қамбар мен Тарғындай, Бөгенбай мен Қабанбайдай, Исатайдай жүрек жұтқан ерлеріміз қан майданда қайсарлық танытып, жауын қашыра қуып өз апанында жаншыған. Мұндай ерлеріміз ел ішінде мыңдап, он мыңдап саналған. Патриоттық өлеңдердің ұлы атасы Махамбет: «Ереуіл атқа ер салмай, егеулі найза қолға алмай, қу толағай бастанбай, ерлердің ісі бітер ме?» дегендей ат ауыздығымен су ішіп, ер етігімен су кешкен сонау сұрапыл, отты жылдары алаштың ардақты азаматтары бас бұқпай, ерлік істерімен от пен судың ішінде жүріп жауын қансыратқан, артына қайта қарамастай еткен. Төрт жыл бойы әкені баладан, ағаны ініден, қолаң шашы желбіреген сұлуды сүйгенінен, адал жарды күйеуінен, ардақтап өсірген ұлын анадан айырған сол соғыс қаншама қыршын жасты, қаншама армандарды, сан жетпес адамзат ізгілігіне керекті талантты ажал қойнына айдады. Уақыт – емші, тарих тегершігі бір орнында тұрмайды: жүректегі жара да жазылар, жоғымыз да түгенделер, бірақ естен кете қоймас. Келешек үшін ұмыта қоймаспыз. Сол соғысқа аттанарда қылшылдаған жас жігіттер мен сәмбі талдай болған қара көз арулар міне қазір ақсақалды қария, ақ жаулықты әжелер болып кішкентай ғана немере, шөберелерінің тілегін тілеп, өз бастарына түскен ауыртпалықты көрмегенін тілеп отыр. Сонау қиын – қыстау кезеңдерде нардың нары көтерер ауыртпалықты соншама қайсарлықпен, асқан шыдамдылық пен төзімділік көрсетіп жеңе білгендеріне қайран қаласың, қайран қалмасыңа лажың да қалмайды. Өзіңнің желкілдеген жасыл жапырақтай өміріңнің тыныштығына сол ақсақалды қария мен ақ жаулықты әже себепкер екені есіңе түскенде ішіңнен мың мәртебе алғысыңды айтасың. Олардың бетіндегі, маңдайындағы әрбір сызат, әрбір әжім жолы сенің өмірің, болашағың, сенің ұрпақтарыңның болашағы үшін түскені есіңе еріксіз түсіп, тебіренесің. Ал олар болмаса ше? Қайтер едің? Мүмкін, бұл дүниеде жоқ боларсың, мүмкін, бүкіл үрім –бұтағыңмен құл боларсың деген сұрақ ойыңды он салаға бөліп жібереді. Олардың орнында мен болсам қайтер едім, солар сияқты қажыр мен қайрат көрсету қолымнан келер ме еді дейсің. Иә, олар көрген сұмдық енді келмесін деп тілейсің.

Міне, Ұлы Отан соғысы бітіп, Ұлы Жеңіс күні туғанына алпыс бес жыл толып отыр. Аз ба, көп пе, әрине, әңгіме онда емес, әңгіме сол жеңіс күнін жақындатқан абзал азаматтарда, әлемді қорғап қалған батырларда. Соғыс басталар уақыт жаздың бір жарқыраған әдемі тып – тымық күні еді. Адамзат бұл кезде ешнәрседен бейхабар, өз тірліктерін жасап, әрқайсысы өз ісімен бұл күнді де өткен күнгідей өткізуге қам - әрекет жасай бастаған. Мектеп оқушылары сабағына, ойын баласы өз ойынына, үлкендер де күнделікті жұмысына барудың қамында еді. Құмырсқаның тірлігіндей еңбекшінің де өз тірлігі басталар мамыражай маусым айының бір сәті еді сол сәт, сол бір әдемі сәт азғана уақыт ішінде аласапыранға айналды. «Соғыс!» деген сумаңдаған сұр жыландай суық сөз әп – сәтте әлемді дүр сілкінтті, жүректерді тоқ соққандай дір еткізді. Тап – таза, шайдай ашық таңғы аспанды шиқылдаған торғай үні емес, жамандық шақырған қарғаның қарқылы басқандай, жарқырап Жер – Анаға жылуын беруге асыққандай күлімдеген күннің бетін қара бұлт торлағандай суыт хабар кім – кімді де қайғыға батырған еді. Ордалы жыландай сумаңдап, опасыздықпен Отанымызға бас салған фашистік басқыншыларға қарсы соққы беруге жер – жерге ер – азамат қолға қару ала бастады. Жүздерінде күлкі үйіріліп жүретін жас жауқазын бозбала әп – сәтте жауынгер киімін киіп, қаһарлы қас батырға айналды.

Отанымыздың түкпір – түкпірінде қолына қару ұстауға жарайтын ер – азаматтар әскери комиссариатқа шақырыла бастады. Осындай қарбалас шақ Шыңғырлау ауданында да жүріп жатты. 1941 жылы маусымның 22-сінде Лубен ауылының тұрғындары да жазғы жұмыстарында еді. Егінші егінін егіп болып, колхоз енді шөп шабу науқанына кірісе бастаған. Ер – азаматтың бәрі де далада еді. Бұл күні көппен бірге Андрей Тихоненко да өз міндетін жұмыс майданында атқаруда еді. 12 жасында әке –шешеден ерте айрылып, тұрмыстың ауыр қамытын жас баланың мойнына артуына тура келіп еңбекке ерте араласқан. Трактор курсын бітіріп, колхоз жұмысына белсене, білек сыбана кіріскен кезі. Ел басына соққы боп тиген хабарды колхоз даласында естіді. Соғыстың басталған алғашқы күнінде – ақ 1941 жылы 24 – ші маусым күні Андрей аудандық комиссариатқа отан алдындағы борышы мен міндетін атқаруға шақырылды. Артта қалған туысқандары, жанұясымен қоштасып, беті қатты жаудан елімізді азат етуге ауданымыздан шақырылған 3173 азаматтың бірі болып, туған жерден жырақтағы соғыс өрті лапылдаған жаққа апаратын эшелонмен аттанды. Кеңестер Одағының астанасы Мәскеу қаласын қорғауда кескілесіп, жан алып жан беріскен үлкен ұрыстарда ерлігімен көзге түсе білді. 

Мәскеу түбінде еліріп келген жауға есеңгірете соққы бере отырып біздің әскерлер кейін алды – артына қаратпай тырқырата қуғанда да Андрей шептің алдында болған еді. Сұрапыл жау беті қайтып өз ордасына шегіне бет алған. 1944 жылы Андрей Литва жеріндегі Неман өзенінен өту үшін болған ұрысқа қатысып жатқан еді. Қызыл әскерлердің күйрете соққан соққысынан ес жиып, қосымша көмек алған гитлершілдер қарсы шабуылға шықты. Қызу кескілескен ұрыс болып, барлық қарулас достары қаза тапқан Андрей Тихоненко жаралы күйінде жалғыз қалса да, қарыс қадам шегінбеуге бекініп пулеметінен ажал оғын жауына себелей берді. Міне, оқ та таусылды. Жау болса, анталай қоршап, жақын келе бастады. Бойдағы бар күшін жиып, соңғы сәтті шешер соңғы гранатаның сақинасын тартып та үлгерді. Гүрс етіп, соңғы граната жарылды. Осылайша, Отанының адал перзенті қыршынынан қиылып бара жатса да, жауларын жамсата, өзімен ала кетті. Неман өзенінен өтердегі ерлігі үшін Андрей Тихоненкоға 1945 жылы наурыздың 24 – і күні Кеңес Одағының Батыры атағы берілді. «Ер есімі ел есінде» демекші батырдың туған ауылы Лубенде батыр атында көше, үш қабатты зәулім, ақшаңқан үлкен мектеп, парк ішінде үлкен бюсті бар.

Жиырма жыл бойы батырдың зираты туралы дерек те, хабарда болмады. Тек жиырма жыл өткенде ғана батырдың зиратын іздестіру шаралары арқасында табылып, Литвадағы Рудзана ауылынан Алитус қаласындағы әскерилер жерленген зиратқа көшіріліп, батырдың аты жазылған ескерткіш тақта қойылды. Халық қашанда батыр ұлдарын ұмытпайды. Тірі болса өзін, өлі болса зиратын тауып қастерлейді, үлгі тұтады. Бұл, әрине, бір батыр туралы сыр.

 Қасиетті Асан ата ат шалдырған Шыңғырлау өлкесінен шыққан батырлар туралы әрқайсысына бір кітап арнап жазса да тұрарлық. Александр Матросовтің ерлігін қайталап, арттағы келе жатқан жолдастарының өмірін сақтау үшін өз өмірін қиған Сүндетқали Есқалиев ерлігі неге тұрады десеңші?!

Сүндетқали да өзгелер сияқты өмірді сүйді, өз арманы болды, сол өмірді сүйгендігінен, өз өмірін өзгелерге арнады. Қазақстанның көптеген ауылының бірі саналатын Константиновка ауылының тұрғыны Сүндетқали да өзгелермен бірге соғысқа 1942 жылы маусым айында кірді. 169 – шы атқыштар девизиясының 556 – шы атқыштар полкінде қатардағы автоматшы Сүндетқали 1944 жылы маусымның 24 – і күні түнде Беларуссиядағы Могилев облысы Лучица деревнясы маңында орналасқан жау траншеясына алғашқы болып кірді. Бірнеше жауды жер жастандырған ол жаудың ДЗОТ – ың байқап қалады. Ойлауға уақыт тар, артта қарулас серіктері келе жатыр, сондықтан шешім өзінен - өзі келе қалды. «Өзің өлсең де, досыңды өлімге берме» деген шешім Сүндетқалиды ойландырмады, от шашқан ДЗОТ – тың аузын кеудесімен баса жауып жеберді. Талайдың болашағын бөлшек еткен ДЗОТ – тағы пулемет шашала барып, үнсіз қалды. Пулемет тұтқасын ұстаған жау солдатының да Сүндетқали соңғы құрбаны болды. Арттан келген қызыл жауынгерлер шабуылға шығып, траншеядағы гитлершілдерді жойып жеберді. Батырды өзі қаза тапқан Лучица ауылында жерледі. Кеңес Одағының Батыры атағы беріліп, Минскіде батыр атында көше де бар. 

Батырдың есімі ардақ тұтылған естелік тақта Минск көшелерінің бірінде өз орнын тапқан. Батырдың есімін ел жадында сақтау үшін Орал қалалық телестудиясы «Батырдың анасы» атты фильм де түсірген. Фильмде Сүндетқали мен анасы туралы, анасының батыр ұлының зиратында болуы баяндалады. Қарулас жолдастары кездесулерінде өздерің өлім тырнағынан арашалап қалған Кеңес Одағының Батыры Сүндетқали Есқалиевті құрметпен еске алады.

Иә, бұл соғыс қаншама үйдің отын өшіріп, қуанышын жұлды. Тек қана Шыңғырлау ауданы 3173 адамын соғысқа жіберсе, хабарсыз кеткені, қаза тапқаны, басқа жағдайда өз отбасына оралмағаны 1790 адам екен. Қазақстанда қаншама аудан бар, қаншама ауыл бар... қорқынышты сандар, қасіретті сандар...

Сондықтан да бұл соғыс қайталанбау үшін, тыныштық үшін өткен қасіретті ұмытпауға міндеттіміз.

Өз отбасына, ортасына оралмаған, қаһармандықпен майдан даласында қаза тапқан жерлестеріміздің атын еске алып, тағзым ету борышымыз.

Олардың даңқы, мерейі мәңгі жасай берсін!

